
Pwysigrwydd iechyd meddwl  
Annog awdurdodau lleol i 
gefnogi ymgyrch yr NEU.

Eisteddfod yr Urdd 
Cyfarfod rhieni a  

phobl ifanc.

Fframwaith diffygiol?
Diwedd y system goleuadau 

traffig, ond mwy o arolygiadau.

Rhifyn 71
Tymor yr Hydref 2022

nghymruyngaddysgu

83% o aelodau yn pryderu  
am newid y flwyddyn ysgol
RHAID i Lywodraeth Cymru 
ymgynghori â’r gweithlu addysg cyn 
bwrw yn ei blaen i gyflwyno unrhyw 
newidiadau i’r flwyddyn ysgol, yn ôl 
NEU Cymru.

Dywedodd dros bedwar o bob pump aelod a 
gymerodd ran mewn arolwg eu bod yn pryderu 
am unrhyw newidiadau, a dywedodd rhai y 
bydden nhw’n gadael y proffesiwn, hyd yn oed. 
Gan hynny, mae’r undeb yn dweud bod yn rhaid 
dangos manteision unrhyw newidiadau yn glir.

Yn ôl David Evans, ysgrifennydd NEU 
Cymru, mae’n gyfnod heriol i bawb yn y 
byd addysg, gyda nifer yr achosion o Covid 
yn codi drachefn a’r cwricwlwm newydd yn 
dechrau y tymor hwn.

 “Rydyn ni wedi gofyn am dystiolaeth 
glir sy’n dangos sut y bydd y newidiadau 
arfaethedig yn effeithio’n gadarnhaol ar 
gyrhaeddiad dysgwyr, yn ogystal ag ar les staff 
a disgyblion,” meddai.

Yn ôl yr arolwg, a gynhaliwyd gan 
NEU Cymru, roedd 83 y cant o’r aelodau 
yn pryderu am newid y flwyddyn ysgol. 
Rhoddwyd dewis i’r aelodau: pethau i aros 
yr un fath, neu un o’r tri opsiwn sydd wedi’u 
cynnig gan Lywodraeth Cymru:
n pethau i aros yr un fath – tri thymor, chwe 
gwyliau, gwyliau haf chwe wythnos
n opsiwn A – tri thymor, chwe gwyliau, gan 
gynnwys gwyliau tair wythnos ym mis Rhagfyr 
a phump wythnos ym mis Gorffennaf/Awst
n opsiwn B – pum tymor, gyda’r flwyddyn 
ysgol yn dechrau ym mis Awst, a phum 
gwyliau – gwyliau dwy wythnos ym mis 
Hydref, mis Chwefror/Mawrth a mis Mai, 
tair wythnos ym mis Rhagfyr/Ionawr, a 
phedair wythnos ym mis Gorffennaf/Awst
n opsiwn C – chwe thymor, gyda’r flwyddyn 
ysgol yn dechrau ddiwedd mis Awst, a chwe 
gwyliau – dwy wythnos ym mis Hydref, mis 
Rhagfyr, mis Ebrill a mis Mehefin, a thair 
wythnos ym mis Awst.

O’r 2,211 o ymatebion a ddaeth i law, 
dywedodd 47 y cant y byddai’n well ganddyn 
nhw pe na bai unrhyw newid. Dywedodd tri 
chwarter (75 y cant) y bydden nhw’n ffafrio 
pe bai pethau’n aros yr un fath, neu ddewis 
opsiwn A.

Dywedodd bron i ddau draean (63 y cant) 
mai opsiwn C fyddai’r lleiaf atyniadol.

Mynegodd nifer bryderon am gwtogi hyd 
gwyliau’r haf yn sylweddol, gan ddatgan mai’r 
gwyliau chwech wythnos oedd yr unig gyfle 
oedd ganddyn nhw i anghofio am waith a 
threulio amser gwerthfawr gyda’u teuluoedd.

Mewn datganiad i’r Senedd ym 
mis Mehefin, dywedodd Jeremy Miles, y 
Gweinidog Addysg: “Rydyn ni wedi ymrwymo 
i edrych ar strwythur y flwyddyn ysgol i weld a 
allwn ni hybu lles dysgwyr a staff yn well, mynd 
i’r afael ag anfanteision ac anghydraddoldebau 
mewn addysg, a chreu strwythur sy’n fwy 
cydnaws â phatrymau bywyd teuluol a gwaith 
yn y cyfnod modern ac yn y dyfodol.”

MAE NEU Sir Benfro yn cefnogi pedwar o brosiectau’r 
cwricwlwm sy’n cael eu harwain gan aelodau ledled 
y sir. Gan roi pwyslais ar gynaliadwyedd, dysgu yn yr 
awyr agored, a chyfrannu at les ac iechyd meddwl da, 
cytunodd pwyllgor y gangen i gynnig cyllid o hyd at 
£500 yr un i helpu ysgolion a cholegau lleol.
Rhoddwyd arian i Ysgol Aberdaugleddau ar gyfer ei 
Pherllan Cyfoethogi, i Ysgol Harri Tudur ym Mhenfro  
ar gyfer ei gardd les, i Ysgol Gynradd Gymunedol 
Johnston yn Hwlffordd ar gyfer ei hardal goginio  
awyr agored, ac i Goleg Penfro, Hwlffordd ar gyfer ei 
Gartrefi Draenogod Hapus.
Meddai Claire Sanders-Swales a Gavin Sharp, cyd-
ysgrifenyddion y gangen: “Rydyn ni’n edrych ymlaen at 
weld y prosiectau’n datblygu ac yn bwriadu gwneud hwn 
yn ddigwyddiad blynyddol.”
(Yn y llun) Ceri-Ann Morris, pennaeth Ysgol 
Aberdaugleddau (ar y chwith), yn cael siec gan  
Claire Sanders-Swales

Newyddion

Dyddiadau dysgu i’ch dyddiadur
Hyfforddiant i gynrychiolwyr
Mae modd mynychu’r cyrsiau sylfaen 
a’r cyrsiau uwch i gynrychiolwyr, sy’n 
para tridiau, naill ai mewn un bloc 
neu dros dri diwrnod ar wahân.

Byddwn ni hefyd yn parhau i 
ddarparu cyrsiau’n rhithwir, gyda 
chwe sesiwn wythnosol rhwng 4pm a 
6pm ar gyfer pawb sy’n cymryd rhan. 

Mae’r cyrsiau wedi’u trefnu ar 
sail y niferoedd ac ar sail canllawiau 
Llywodraeth Cymru, a hynny ar y 
dyddiadau canlynol. 

Mae’r manylion llawn yn neu.org.
uk/workplace-reps-training

Cyrsiau sylfaen  
3-5 Hydref – Canolfan Fusnes Conwy, 
Cyffordd Llandudno
10-12 Hydref – Village Hotel, Caerdydd.
1-3 Chwefror – Diplomat Hotel, Llanelli

Cyrsiau uwch
16-18 Tachwedd – Holiday Inn, 
Casnewydd
6-8 Mawrth 2023 – Village Hotel, Ewloe
22-24 Mawrth 2023 – Diplomat Hotel, 
Llanelli

Cyfraith cyflogaeth   
7 Tachwedd – Future Inn, Caerdydd

Baich gwaith a lles
18 Tachwedd – Future Inn, Caerdydd 
(i’w gadarnhau)
18 Tachwedd – The Plough, Llanelwy 
(i’w gadarnhau)

Trafod telerau (dileu swyddi)
16 Chwefror – Canolfan Fusnes Conwy, 
Cyffordd Llandudno (i’w gadarnhau)
16 Chwefror – Miskin Manor Hotel, 
Meisgyn (i’w gadarnhau)

Anfonwch e-bost i cymru.wales@
neu.org.uk – a chofiwch, mae hawl 
gyfreithiol gan gynrychiolwyr i gael 
yr hyfforddiant hwn. Bydd yr NEU yn 
cefnogi unrhyw gynrychiolydd sy’n 
wynebu anawsterau wrth geisio cael 
amser i ffwrdd o’r gwaith i fod yn 
bresennol.

Rhagor o gyrsiau drwy WULF
Mae cyrsiau hefyd ar gael drwy 
brosiect Cronfa Ddysgu Undebau 
Cymru (WULF) ac mae rhestr wedi’i 
diweddaru o’r pynciau i’w gweld 
yn bit.ly/3Pn8b77 ynghyd â 
gwybodaeth am sut i gofrestru..

Os hoffech chi i’r undeb ystyried 
trefnu cwrs penodol, anfonwch 
e-bost at Lisa Williams, lisa.williams@
neu.org.uk neu Beth Roberts, beth.
roberts@neu.org.uk

Cadwch olwg ar eich e-bost i weld gwybodaeth am y cyfleoedd hyfforddiant diweddaraf. Hoffwch ni ar 
Facebook yn facebook.com/neucymrutraining, dilynwch ni ar Twitter drwy @neucymrutrain ac ewch i  
neu.org.uk/learning-and-events

Diwedd y system goleuadau traffig, 
ond mwy o arolygiadau Estyn 
CYMYSG oedd ymateb NEU Cymru 
i’r cynlluniau a gyhoeddodd 
Llywodraeth Cymru yn yr haf ar 
gyfer gwella ysgolion.

Er bod yr undeb yn croesawu’r penderfyniad 
i gael gwared ar y system ‘goleuadau traffig’ ar 
gyfer categoreiddio ysgolion yn genedlaethol, 
roedd yn siomedig y bydd mwy o arolygiadau 
gan Estyn.

Cafodd y system sy’n defnyddio lliwiau 
– gan raddio ysgolion o rai coch (sydd angen 
y cymorth mwyaf i wella) i rai oren i felyn i 
wyrdd (y rhai sydd angen y lleiaf o gymorth) 
– ei rhoi o’r neilltu dros dro yn 2020 er mwyn 
ysgafnhau’r pwysau ar ysgolion yn ystod 
pandemig y coronafeirws. Bellach, mae system 
hunanwerthuso wedi’i chyflwyno yn ei lle, er 
mwyn rhannu arferion da a chanfod a mynd i’r 
afael â methiannau.

Yn ôl David Evans, ysgrifennydd NEU 
Cymru, bydd yr aelodau’n falch o weld diwedd 
y categoreiddio cenedlaethol: “Nid yw’r system 
hon yn helpu neb, ac mae hi wedi arwain at 
greu diwylliant llawn ofn yn y system addysg 

yng Nghymru. Mae angen cymorth ar ysgolion 
sy’n addas i’w hanghenion, a gobeithio y bydd 
system hunanwerthuso yn eu helpu i ganfod 
ble mae angen cymorth arnyn nhw.”

Mae’r system newydd yn rhan o’r 
fframwaith gwella ysgolion a gyhoeddwyd  
gan Jeremy Miles, y Gweinidog Addysg,  
ym mis Mehefin. Mae’r fframwaith yn 
cynnwys arolygiadau mwy rheolaidd gan 
Estyn a chynlluniau i’w cynyddu o fis Medi 
2024 ymlaen.

Dywedodd David y byddai hyn yn achosi 
pryder i aelodau: “Rydyn ni’n pryderu bod hyn 
yn digwydd ar adeg pan mae’r llwyth gwaith 

yn llethu ysgolion. Mae Covid yn cynyddu 
drachefn, ac yn cael gwir effaith ar ysgolion.”

Dywedodd Mr Miles fod y newidiadau i’r 
system asesu yn golygu y byddai modd i rieni 
weld gwybodaeth fwy cyfredol, fanylach am eu 
plant a’u hysgolion.

 “Yn lle’r categoreiddio cenedlaethol, 
rydyn ni’n cyflwyno fframwaith sy’n pennu 
disgwyliadau clir fel bod pob disgybl yn cael 
y cymorth iawn. Mae’n rhoi gwybodaeth well 
a mwy cyfredol am gynllun gwella pob ysgol, 
fel bod y pwyslais ar gynnydd disgyblion yn 
hytrach nag ar benawdau disgrifiadol,” meddai.

“Y disgwyliadau 
yw y bydd pob 

disgybl yn cael y 
cymorth iawn.”
Jeremy Miles (yn y llun)

Llywodraeth Cymru yn cyhoeddi dyfarniad cyflog i athrawon
Gyda’r cynnydd a gynigiwyd yn sylweddol is na’r gyfradd chwyddiant, mae addysgwyr 

yn trafod cyflogau a’r argyfwng costau byw – gweler Educate, tudalennau 25-31.

MAE addysgu am hanes a 
chyfraniadau pobl Dduon a grwpiau 
lleiafrifoedd ethnig yn orfodol  
yn ysgolion Cymru o’r tymor  
hwn ymlaen.

Mae deunyddiau dysgu’n cael eu cyflwyno i 
helpu athrawon i ymgorffori’r meysydd pwnc 
newydd yng Nghwricwlwm Cymru, sydd 
hefyd yn cael ei gyflwyno ym mis Medi.

Roedd pwysigrwydd cynnwys profiadau 
grwpiau lleiafrifoedd ethnig yn y cwricwlwm 
newydd ymhlith y materion a bwysleisiwyd 
gan weithgor a gomisiynwyd gan Lywodraeth 
Cymru ym mis Gorffennaf 2020. 

Dan gadeiryddiaeth yr Athro Charlotte 
Williams, a gafodd OBE yn 2007 am 
wasanaethau i leiafrifoedd ethnig a chyfleoedd 
cyfartal yng Nghymru, cyhoeddodd y grwp yr 
argymhellion hyn a rhai eraill y llynedd.

Roedd argymhellion y grwp hefyd yn 
cynnwys: 
n cyflwyno cymhellion newydd i ddenu 
mwy o bobl o gefndiroedd pobl Dduon a 
lleiafrifoedd ethnig eraill i addysgu
n helpu Prifysgol Caerdydd a rhwydwaith 
BAMEed Cymru (addysg pobl Dduon, 
Asiaidd a lleiafrifoedd ethnig) i sefydlu 
prosiect dysgu proffesiynol ym maes 
amrywiaeth a gwrth-hiliaeth er mwyn  
helpu addysgwyr i ddeall a datblygu ymarfer 
gwrth-hiliol
n lansio gwobr addysgu proffesiynol Betty 

Campbell am waith mewn ysgolion i addysgu 
pwysigrwydd cynhwysiant.

Cafodd yr holl argymhellion eu derbyn 
gan Lywodraeth Cymru, a chyhoeddodd y 
gweithgor ei adroddiad blynyddol cyntaf ym 
mis Mehefin eleni yn dangos y cynnydd sydd 
wedi’i wneud.

Meddai’r Athro Williams: “Bydd 
elfennau gorfodol newydd y cwricwlwm, 
yn enwedig o ran addysgu am brofiadau a 
chyfraniadau pobl o gefndiroedd lleiafrifol, 
yn ehangu gorwelion addysg pob plentyn 
yng Nghymru, fel bod yr addysg honno’n 
adlewyrchu’n well brofiadau’r holl boblogaeth.

 “Mae addysgu pobl ifanc am brofiadau 
a chyfraniadau pobl ethnig leiafrifol yng 
Nghymru, nawr ac yn y gorffennol, yn helpu 
i hybu newid sy’n para wrth fynd i’r afael 
ag anghydraddoldebau ehangach mewn 
cymdeithas.”

Dywedodd Jeremy Miles, y Gweinidog 
Addysg, fod Llywodraeth Cymru wedi 
gwneud “cynnydd cryf ” ac eisoes wedi rhoi 
nifer o’r argymhellion ar waith. 

Mae Llywodraeth Cymru hefyd wedi 
cyhoeddi cynllun gweithredu gwrth-hiliol 
– ewch i llyw.cymru/cynllun-gweithredu-
cymru-wrth-hiliol
n Mae’r adroddiad blynyddol ar weithredu 

argymhellion y Gweithgor Cymunedau, 

Cyfraniadau a Chynefin Pobl Ddu, Asiaidd ac 

Ethnig Leiafrifol yn y Cwricwlwm Newydd ar gael 

yn bit.ly/3SnPBNV

  An Anti-racist Wales
Action Plan

A version for young people

Adnoddau i addysgu 
hanes pobl Dduon

(Uchod) Yr Athro 
Charlotte Williams  
LLUN gan Naomi Jellicoe

(Ar y chwith) Clawr 
fersiwn pobl ifanc o 
gynllun gweithredu 
Cymru wrth-hiliol

Annog cynghorau i 
hybu iechyd meddwl 
mewn ysgolion
MAE awdurdodau lleol yn cael eu hannog 
i gyflwyno mwy o gamau cefnogi mewn 
ysgolion fel rhan o ymgyrch iechyd meddwl a 
lles NEU Cymru.

Mae’r undeb wedi cael ymateb 
cadarnhaol i’r ymgyrch mewn cyfarfodydd 
yn ystod yr haf â Jeremy Miles, y Gweinidog 
Addysg, ac amryw o gyfarwyddwyr addysg 
awdurdodau lleol.

Dywedodd Mr Miles ei fod eisiau 
cydweithio â’r undeb i ddod o hyd i ffyrdd 
o helpu gweithwyr addysg proffesiynol sy’n 
dioddef o iechyd meddwl a lles gwael.

Er bod awdurdodau lleol eisoes yn rhoi 
cymorth i’w staff, mae’r undeb yn eu hannog i 
fabwysiadu’r camau canlynol:
n Archwiliadau yn y gweithle – dylid 
helpu pob gweithle i gynnal archwiliad straen/
lles, er mwyn canfod unrhyw broblemau a 
mynd i’r afael â nhw. Mae enghreifftiau i’w 
cael o arferion da mewn ysgolion, ac mae’r 
undeb eisiau amlygu a dathlu’r rhain, gan 
ganfod meysydd i’w datblygu neu’u newid ar 
yr un pryd. Y nod yw mabwysiadu’r arferion 
da hyn ym mhob ysgol.
n Timau lles – mae’r undeb yn credu bod 
angen tîm lles ar bob gweithle, gyda chymorth 
Llywodraeth Cymru, i sicrhau bod iechyd 
meddwl yn cael y blaenoriaeth y mae’n ei 
haeddu. Dylai pob tîm fod yn gynrychioladol 
o’r holl staff, ac yn y pen draw, dylai 
gynnwys rhanddeiliaid eraill fel disgyblion a 
llywodraethwyr.
n Siarter iechyd meddwl – mae gan yr 
NEU siarter iechyd meddwl a’i nod yw rhoi 
ffocws i staff ac arweinwyr ysgolion a cholegau 
wrth iddyn nhw fynd ati ar y cyd i ddatblygu 
adnoddau a strategaethau sy’n benodol i’w 
hanghenion ac yn ceisio lleihau straen. Fe 
all y siarter hwn helpu i fynd i’r afael ag 
achosion gwaelodol 
problemau iechyd 
meddwl sy’n 
gysylltiedig â gwaith

n I gael rhagor o 

wybodaeth am sut 

y gallai’ch ysgol chi 

fabwysiadu’r camau 

hyn, anfonwch e-bost i 

cymru.wales@ 

neu.org.uk

^

^

Newyddion

FEL yr undeb 
addysg mwyaf, 
gall NEU Cymru roi 
gwasanaeth heb ei 
ail i’w aelodau. Mae 
ein tîm proffesiynol 
yma i ddefnyddio’u 
harbenigedd 
er mwyn helpu ein rhwydwaith 
o gynrychiolwyr gweithle ac 
ysgrifenyddion rhanbarthau a 
changhennau.

Os oes gennych chi broblem yn y 
gwaith neu i gael rhagor o wybodaeth 
am ein gwasanaethau i aelodau, 
cysylltwch â’r canlynol:

n cynrychiolydd eich gweithle

n ysgrifennydd eich cangen

n AdviceLine

n Swyddfa NEU Cymru.

NEU Cymru 
Ty Sinnott, 18 Neptune Court, 
Vanguard Way, Caerdydd CF24 5PJ 

Ffôn: 029 2049 1818 

E-bost: cymru.wales@neu.org.uk

Ysgrifennydd Cymru: David Evans 

Uwch Swyddogion Cymru:  
Gareth Lloyd, Debbie Scott

Uwch Swyddog Polisi Cymru:  
Mary van den Heuvel

Trefnydd y Gogledd: Cai Jones

Trefnydd y De: Robert Goddard

Cyfreithiwr Cymru: Angharad Booker 

Aelodau Gweithredol: Máiréad 
Canavan, Elizabeth McLean, 

Hannah O’Neill 

Prif Swyddfa 
Yr Undeb Addysg Cenedlaethol, 
Hamilton House, Mabledon Place, 
Llundain WC1H 9BD

Ffôn: 020 7388 6191

Gwefan: neu.org.uk

Llywydd: Louise Atkinson

Cyd-ysgrifenyddion Cyffredinol:  
Mary Bousted a Kevin Courtney

Cyfieithiad gan Rhys Iorwerth Cyf 
rhysiorwerth@hotmail.com

Yma i helpu

PROFIAD braf i NEU Cymru oedd gweld cynifer o ffrindiau newydd a hen yn 
Eisteddfod yr Urdd yn Sir Ddinbych dros yr haf. Roedd gan yr Undeb babell yn y 
digwyddiad wythnos o hyd, sef yr wyl ieuenctid fwyaf yn Ewrop. Roedd y swyddogion 
yn falch bod yr elusen Dangos y Cerdyn Coch i Hiliaeth wedi ymuno â’r undeb, a 
bu’r staff yn rhoi bandiau arddwrn, sticeri a chylchgronau i bobl am ddim. Roedd 
gan stondin NEU Cymru arddangosfeydd am yr ymgyrch iechyd meddwl a lles yng 
Nghymru, yr ymgyrch Gwerthfawrogi Addysg, Gwerthfawrogi Addysgwyr, a phrosiect 
newydd Cronfa Ddysgu Undebau Cymru, a gafodd lawer o sylw gan ymwelwyr. 
Meddai Stuart Williams, swyddog polisi’r undeb: “Gyda degau ar filoedd yn 
bresennol, a nifer ohonyn nhw’n aelodau’r NEU, mae Eisteddfod yr Urdd yn gyfle da 
inni gyfarfod rhieni a phobl ifanc. Roedd hyn yn arbennig o bwysig gan ein bod 
eleni yn gallu trafod ein hymgyrch iechyd meddwl a lles.”

Cynhadledd wyneb yn wyneb 
yng Nghymru
BYDD cynhadledd gyntaf wyneb yn 
wyneb yr NEU yng Nghymru ers 2019 yn 
cael ei chynnal yng Ngwesty St George 
yn Llandudno ar 22 a 23 Hydref. Bydd 
swyddogion a chynrychiolwyr o holl 
ganghennau a rhanbarthau Cymru 
yn bresennol i drafod cynigion am 
faterion fel llwyth gwaith, cyflogau, a’r 
posibilrwydd o ddiwygio’r flwyddyn ysgol.

‘Ni ddylai unrhyw blentyn lwgu’ 
BYDD ysgolion yn dechrau rhoi 
prydau ysgol am ddim i holl blant 
dosbarthiadau derbyn o fis Medi.

Mae Llywodraeth Cymru yn ariannu 
awdurdodau lleol ledled Cymru i roi 
pryd maethlon, rhad ac am ddim, bob 
dydd i holl blant ysgolion cynradd 
erbyn 2024, gan ddechrau gyda’r plant 
ieuengaf y tymor hwn.

Dywedodd Jeremy Miles, y 
Gweinidog Addysg: “Ni ddylai unrhyw 
blentyn lwgu yn yr ysgol. Ac ystyried y 
pwysau y mae cynifer o deuluoedd 
yn ei wynebu gyda’r cynnydd mewn 
costau byw, rydyn ni wedi ymrwymo 

i gymryd camau ymarferol er mwyn 
helpu ein plant a’n pobl ifanc.”

Chweched diwrnod 
hyfforddiant am flwyddyn arall
BYDD ysgolion yn parhau i gael 
chweched diwrnod hyfforddiant mewn 
swydd wrth iddyn nhw gyflwyno’r 
cwricwlwm newydd. Cynyddwyd nifer 
y diwrnodau hyfforddiant mewn swydd 
o bump i chwech am dair blynedd 
yn 2019, er mwyn cydnabod y gwaith 
ychwanegol a fyddai’n angenrheidiol 
i gyflwyno’r cwricwlwm newydd. Mae 
Jeremy Miles, y Gweinidog Addysg, 
bellach wedi cyhoeddi y bydd y diwrnod 
ychwanegol i’w gael am flwyddyn arall.

Dywedodd David Evans, ysgrifennydd 
NEU Cymru, y byddai’r aelodau’n falch 
bod y gweinidog wedi cydnabod faint 
o bwysau sydd arnyn nhw. “Fe wnaeth yr 
undebau frwydro’n galed i gael rhagor 
o ddiwrnodau hyfforddiant mewn swydd, 
er mwyn helpu’r gweithlu i gynllunio 
ar gyfer eu dysgwyr,” meddai. “Rwy’n 
credu y bydd nifer o aelodau am weld y 
gweinidog yn gwneud rhagor, ond mae 
hwn yn sicr yn gam i’w groesawu.” 

^


